     ԱՄՓՈՓԱԹԵՐԹ
«ԱԶԳԱՅԻՆ ԱՆՎՏԱՆԳՈՒԹՅԱՆ ՄԱՐՄԻՆՆԵՐԻ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ «ԱԶԳԱՅԻՆ ԱՆՎՏԱՆԳՈՒԹՅԱՆ ՄԱՐՄԻՆՆԵՐՈՒՄ ԾԱՌԱՅՈՒԹՅԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔՆԵՐԻ ՆԱԽԱԳԾԵՐԻ

	1. Նախագծային փաթեթով առաջարկվում է ուժը կորցրած ճանաչել Ազգային անվտանգության ծառայության կողմից հետախուզական գործունեություն իրականացնելու վերաբերյալ «Ազգային անվտանգության մարմինների մասին» օրենքի 10-րդ հոդվածը: Նշված փոփոխության հիմնավորումները պայմանավորվում են Արտաքին հետախուզության ծառայության ձևավորման և համապատասխան օրենքի անցումային դրույթներով նախատեսված կարգավորումներով: Մինչդեռ, նշվածին զուգահեռ, ինչպես գործող օրենքով այնպես էլ նախագծով լրացվող կարգավորումներով, ըստ էության, պահպանվում են հետախուզական (այդ թվում` արտաքին հետախուզական) գործունեություն իրականացնելու վերաբերյալ բազմաթիվ կարգավորումներ, որպիսի մոտեցումը ծանրակշիռ հիմնավորման կարիք ունի Արտաքին հետախուզական գործունեության և արտաքին հետախուզության ծառայության մասին օրենքի 43-րդ հոդվածի 5-րդ մասի համատեքստում:
	Ընդունվել է
 «Արտաքին հետախուզական գործունեության և արտաքին հետախուզության ծառայության մասին» օրենքի 43-րդ հոդվածի 6-րդ մասի համաձայն՝ Ազգային անվտանգության ծառայությունը շարունակում է իրականացնել հետախուզական գործունեություն բացառապես իր կանոնադրությամբ վերապահված լիազորությունների շրջանակներում։
Այսինքն՝ ուժը կորցրած ճանաչելով «Ազգային անվտանգության մարմինների մասին» օրենքի 10-րդ հոդվածը՝ չի վերացվում Ազգային անվտանգության ծառայության կողմից հետախուզական գործունեություն իրականացնելու իրավական հիմքը, քանի որ նման գործունեությունը նախատեսված է վերոնշյալ օրենքի և Ազգային անվտանգության ծառայության կանոնադրությամբ սահմանված լիազորությունների շրջանակներում և ուղղակիորեն բխում է Ազգային անվտանգության ծառայությանը վերապահված հիմնական գործառույթների բովանդակությունից։
Միաժամանակ անհրաժեշտ է նկատի ունենալ, որ նախագծով սահմանվում է ազգային անվտանգության մարմինների կողմից պետական սահմանի պահպանության ապահովման նպատակով հետախուզական գործունեության իրականացում և այն չի հանդիսանում ազգային անվտանգության մարմինների գործունեության հիմնական ուղղություններից մեկը։

	2. Նախագծի 7-րդ հոդվածի համաձայն՝ հետախուզական և հակահետախուզական մարմինների համագործակցության կարգը սահմանվելու է վարչապետի որոշմամբ: Մինչդեռ, պարզ չէ, «համագործակցություն» ասելով ինչ է ենթադրվում, և, ըստ այդմ էլ, պարզ չէ վարչապետի կողմից ընդունվելիք որոշման բովանդակությունը:
	Ընդունվել է
Հետախուզական և հակահետախուզական մարմինների միջև համագործակցության կարգով պետք է կանոնակարգվեն տվյալ մարմինների միջև տեղեկատվության փոխանակման, համատեղ գործողությունների իրականացման, փոխօգնության, ինչպես նաև  փոխգործակցության այլ եղանակների հետ կապված հարաբերությունների առանձնահատկությունները։

	3. Նախագծի 5-րդ (ներկայիս 7) հոդվածի համաձայն՝ Ազգային անվտանգության մարմինների ծառայողը կարող է թողնվել կադրերի տրամադրության տակ՝ իր նկատմամբ քրեական հետապնդում հարուցվելու դեպքում։ Մինչդեռ, մեր գնահատմամբ, «կարող է»  ձևակերպումը խիստ գնահատողական է և պարզ չէ, թե որ դեպքերում է, օրինակ՝ ծառայողը թողնվելու  կադրերի տրամադրության տակ, որ դեպքերում ոչ: 
	Ընդունվել է
Նշված հոդվածում կատարվել է համապատասխան փոփոխություն։

	1.	«Ազգային անվտանգության մարմինների մասին» օրենքում (այսուհետ՝ Օրենք) փոփոխություններ և լրացումներ կատարելու մասին» օրենքի նախագծի (այսուհետ` Նախագիծ) 3-րդ հոդվածում առաջարկվում է Օրենքի 5-րդ հոդվածում «նորմատիվ» բառը փոխարինել «իրավական» բառով:
Մինչդեռ, «Նորմատիվ իրավական ակտերի մասին» օրենքի 2-րդ հոդվածի 1-ին մասի 7-րդ կետով սահմանվում է, որ օրենսդրությունը՝  օրենսդրական և ենթաօրենսդրական նորմատիվ իրավական ակտերի ամբողջությունն է:  
Ելնելով վերոգրյալից՝ Օրենքի 5-րդ հոդվածում առաջարկվող փոփոխությունը կարող է առաջացնել իրավական տեսանկյունից հակասություններ, քանի որ փոխարինվող տերմինը համահունչ չէ գործող օրենսդրության տրամաբանությանը:

	Ընդունվել է
Հաշվի առնելով, որ ազգային անվտանգության մարմինների գործունեությունը կարգավորվում է ոչ միայն նորմատիվ, այլև անհատական և ներքին (լոկալ) ենթաօրենսդրական իրավական ակտերով, որոնք բխում են ծառայության առանձնահատկություններից և գործունեության բնույթից, օրենքի համապատասխան դրույթների ձևակերպումները ճշգրտվել են՝ ապահովելու համար իրավական ակտերի բոլոր տեսակների ընդգրկումը և կարգավորման ամբողջականությունը։

	2.	Նախագծի 5-րդ հոդվածով նախատեսվում է Օրենքի 9-րդ հոդվածի 1-ին մասի «ա» կետը  («հետախուզական գործունեություն») ուժը կորցրած ճանաչել: 
Արտաքին հետախուզական գործունեության և արտաքին հետախուզության ծառայության մասին օրենքի 43-րդ հոդվածի 6-րդ մասով սահմանվել է, որ սույն հոդվածի 5-րդ մասում նշված իրավակարգավորումն ուժի մեջ մտնելուց հետո սույն օրենքի 9-րդ հոդվածի 1-ին մասի 3-րդ կետում նշված մարմինը (Ազգային անվտանգության ծառայության հետախուզության ստորաբաժանում) շարունակում է իրականացնել հետախուզական գործունեություն բացառապես իր կանոնադրությամբ վերապահված լիազորությունների շրջանակներում: 
Միաժամանակ Նախագծի 9-րդ հոդվածի 8-րդ մասով նախատեսվում է լրացնել նոր 24․1 կետ, որով ազգային անվտանգության մարմնին վերապահվում է պետական սահմանի պահպանության նպատակով իրականացնել հետախուզական գործունեություն, որի իրականացման կարգը, ինչպես նաև հետախուզական գործունեություն իրականացնելիս գաղտնի մեթոդների և միջոցների օգտագործման կարգը սահմանվում են օպերատիվ-հետախուզական գործունեությունը կանոնակարգող Հայաստանի Հանրապետության օրենսդրությամբ և լիազորված մարմնի իրավական ակտերով:
Վերոգրյալի հաշվառմամբ գտնում ենք, որ  Օրենքի 9-րդ հոդվածի 1-ին մասի «ա» կետը  («հետախուզական գործունեություն») ուժը կորցրած ճանաչելը խնդրահարույց է, հաշվի առնելով այն հանգամանքը, որ հետախուզական գործունեություն փաստացի շարունակելու է իրականացվել պետական սահմանի պահպանության շրջանակներում:
	Չի ընդունվել
Պետական սահմանի պահպանության նպատակով իրականացվող հետախուզական գործունեությունն ազգային անվտանգության մարմինների կողմից իրականացվում է պետական սահմանի պահպանության համալիր միջոցառումների շրջանակներում և ուղղված է սահմանային անվտանգությունն ապահովելուն և դրա նկատմամբ հնարավոր սպառնալիքները կանխարգելելուն։ Այս առումով այն չի կարող համարվել ազգային անվտանգության մարմինների գործունեության հիմնական ուղղություն, և պետք է դիտարկվի պետական սահմանի պահպանության ընդհանուր համակարգի բաղկացուցիչ տարրերի շրջանակում։


	3.	Նախագծի 12-րդ հոդվածի 2-րդ մասով նախատեսվում է ուժը կորցրած ճանաչել Օրենքի 19-րդ հոդվածի 8-րդ մասը: Օրենքի 19-րդ հոդվածի 8-րդ մասով սահմանված էր ազգային անվտանգության մարմինների աշխատակիցների նկատմամբ կիրառվող սահմանափակումները։ Կից ներկայացված հիմնավորման համաձայն՝ նախագծերով առաջարկվում է ազգային անվտանգության մարմինների ծառայողների նկատմամբ կիրառվող սահմանափակումները համապատասխանեցնել «Հանրային ծառայության մասին» օրենքի դրույթներին՝ պահպանելով որոշ առանձնահատուկ կարգավորումներ, ինչպես նաև վերացնել անհարկի կրկնվող կարգավորումները։ Սակայն նախագծով, ուժը կորցրած ճանաչելով համապատասխան մասը, և չնախատեսելով որևէ առանձնահատուկ կարգավորում, ստացվում է անհամապատասխանություն կից ներկայացված հիմնավորման և Նախագծի միջև:
Միաժամանակ անհամապատասխանություն առկա է նաև «Ազգային անվտանգության մարմիններում ծառայության մասին» օրենքում փոփոխություններ և լրացումներ կատարելու մասին» օրենքի նախագծում: 
Համաձայն  «Ազգային անվտանգության մարմիններում ծառայության մասին» օրենքում փոփոխություններ և լրացումներ կատարելու մասին» օրենքի նախագծի 6-րդ (ներկայիս 8) հոդվածի 1-ին մասով առաջարկվող փոփոխության, ազգային անվտանգության մարմինների ծառայողների նկատմամբ կիրառվող որպես սահմանափակում պահպանված է վճարովի այլ աշխատանքի կատարման արգելքը, սակայն նախատեսված է բացառություն՝ գիտական, կրթական և ստեղծագործական աշխատանքից, եթե դա չի խոչընդոտում ծառայողական պարտականությունների իրականացմանը:
	Ընդունվել է
 Նախագծերի հիմնավորման մեջ կատարվել են համապատասխան փոփոխություններ։

	2. ՀՀ վարչապետի աշխատակազմի 
քաղաքացիական ծառայության գրասենյակ
	07.10.2025թ.

	1․ «Ազգային անվտանգության մարմիններում ծառայության մասին» օրենքում փոփոխություններ և լրացումներ կատարելու մասին» օրենքի նախագծի 5-րդ (ներկայիս 7) հոդվածով նախատեսված կարգավորմամբ սահմանվում է, որ կազմակերպչական-հաստիքային միջոցառումների կապակցությամբ, ինչպես նաև ծառայողական անհրաժեշտությամբ պայմանավորված դեպքերում մինչև 2 ամիս ժամանակով կադրերի տրամադրության տակ գտնվելիս ազգային անվտանգության մարմինները պարտավոր են ազգային անվտանգության մարմինների ծառայողին` նրա անձնական և գործնական հատկանիշներին, կրթությանը և նախկինում զբաղեցրած պաշտոնի խմբին կամ դրանից մեկ աստիճան ցածր խմբին համապատասխանող պաշտոն առաջարկել: 
Այս կապակցությամբ հարկ է նկատել, որ «զբաղեցրած պաշտոնի խմբին կամ դրանից մեկ աստիճան ցածր խմբին համապատասխանող պաշտոն» ձևակերպումը հնարավորություն է տալիս ընտրության և ենթադրում է հայեցողական վերաբերմունք, ուստի, որպես ուղենիշ հիմք ընդունելով իրավունքի գերակայության սկզբունքը, մարդու և քաղաքացու՝ Հայաստանի Հանրապետության Սահմանադրությամբ ամրագրված իրավունքների և ազատությունների պաշտպանության գաղափարը, «հայեցողություն» եզրույթի  ներքո պետք է նկատի ունենալ նպատակահարմարության և օրինականության ողջամիտ հարաբերակցությունը: Այսինքն՝ պետաիշխանական լիազորություններով օժտված որևէ պետական մարմին հայեցողական լիազորություն իրականացնելիս պարտավոր է թույլատրելի իրավաչափ վարքագծի ընտրությունն իրականացնել՝ առաջնորդվելով մարդու և քաղաքացու՝ Հայաստանի Հանրապետության Սահմանադրությամբ ամրագրված իրավունքների և ազատությունների պաշտպանության անհրաժեշտությամբ, նրանց իրավահավասարության, կամայականության արգելքի սկզբունքներով։ 
Նման իրավական դիրքորոշում է հայտնել նաև վարչական դատարանն իր թիվ ՎԴ/0206/05/21 համանման վարչական գործով կայացրած վճռով՝ արձանագրելով, որ առաջնահերթությունը պետք է տրվի նախկինում զբաղեցրած պաշտոնի խմբին, իսկ դրա բացակայության դեպքում՝ դրանից մեկ աստիճան ցածր խմբին համապատասխանող պաշտոնին։ 
	Ընդունվել է
Կատարվել է համապատասխան փոփոխություն։

	2․ Նախագծի 5-րդ (ներկայիս 7) հոդվածով սահմանվում է, որ կադրերի տրամադրության տակ գտնվելու սահմանված ժամկետը լրանալուց հետո ծառայողը, սույն օրենքով սահմանված կարգով, արձակվում է ծառայությունից: Համապատասխան պաշտոնի բացակայության դեպքում ծառայողն արձակվում է ծառայությունից առանց այլ պաշտոն առաջարկելու։ Հիշյալ կարգավորումը ևս խնդրահարույց ենք գնահատում, քանի որ եթե ծառայողը կադրերի տրամադրության տակ գտնվելու ժամանակ զբաղեցնում է իր նախկինում զբաղեցրած պաշտոնի խմբին կամ դրանից մեկ աստիճան ցածր խմբին համապատասխանող պաշտոն, իսկ ժամկետը լրանալուց հետո ազատվում է, ապա նրա կողմից կադրերի տրամադրության տակ գտնվելու ժամանակ զբաղեցրած պաշտոնը դառնում է թափուր, այսինքն՝ ստացվում է, որ համապատասխան պաշտոն առկա է, և հետևաբար «համապատասխան պաշտոնի բացակայության դեպքում» ձևակերպումը չի համապատասխանում իրողությանը։
	Չի ընդունվել
Անհրաժեշտ է նկատի ունենալ, որ կադրերի տրամադրության տակ գտնվելու ժամանակահատվածում ծառայողը որևէ պաշտոն չի զբաղեցնում և այդ ժամանակահատվածում իր նախկինում զբաղեցրած պաշտոնի խմբին, իսկ դրա բացակայության դեպքում՝ դրանից մեկ աստիճան ցածր համապատասխանող պաշտոն չլինելու դեպքում արձակվում է ծառայությունից։ Բացի այդ, ըստ նախագծի համապատասխան հոդվածի, կազմակերպչական-հաստիքային միջոցառումների կամ ծառայողական անհրաժեշտությամբ պայմանավորված կադրերի տրամադրության տակ թողնված ծառայողին նախկինում զբաղեցրած պաշտոնի խմբին, իսկ դրա բացակայության դեպքում՝ դրանից մեկ աստիճան ցածր խմբին համապատասխանող պաշտոն առաջարկելիս պետք է պարտադիր կերպով հաշվի առնվեն նրա անձնական և գործնական հատկանիշները, ինչպես նաև կրթական մակարդակը՝ ապահովելու համար ծառայողի կարողությունների համարժեք օգտագործումը։ Միաժամանակ, համապատասխան պաշտոնի բացակայության դեպքում ծառայողին առանց այլ պաշտոն առաջարկելու ծառայությունից արձակելու վերաբերյալ կարգավորումը համահունչ է նաև ՀՀ աշխատանքային օրենսգրքի 113-րդ հոդվածի 3-րդ մասի 2-րդ պարբերության կարգավորմանը։

	3․ «Ազգային անվտանգության մարմինների մասին» օրենքում փոփոխություններ և լրացումներ կատարելու մասին» օրենքի նախագծի 12-րդ հոդվածի 2-րդ մասով նախատեսվում է ուժը կորցրած ճանաչել «Ազգային անվտանգության մարմինների» օրենքի 19-րդ հոդվածի 8-րդ մասը, որով սահմանվում են ազգային անվտանգության մարմինների աշխատակիցների նկատմամբ կիրառվող սահմանափակումները։ Նախագծերին կից ներկայացված հիմնավորման (այսուհետ՝ Հիմնավորում) համաձայն՝ նախագծերով առաջարկվում է ազգային անվտանգության մարմինների ծառայողների նկատմամբ կիրառվող սահմանափակումները համապատասխանեցնել «Հանրային ծառայության մասին» օրենքի դրույթներին՝ պահպանելով որոշ առանձնահատուկ կարգավորումներ, ինչպես նաև վերացնել անհարկի կրկնվող կարգավորումները։ Սակայն նախագծով, ուժը կորցրած ճանաչելով նշված մասը, որևէ առանձնահատուկ կարգավորում չի նախատեսվում ազգային անվտանգության մարմինների ծառայողների նկատմամբ կիրառվող սահմանափակումների վերաբերյալ։
	Ընդունվել է
Նախագծերի հիմնավորման մեջ կատարվել է համապատասխան փոփոխություն։

	3․ Հիմնավորմամբ նշվում է, որ Ծառայության կողմից հակահետախուզական, այդ թվում՝ արտաքին հակահետախուզական գործունեությունն առավել արդյունավետ և համակարգված իրականացնելու նպատակով անհրաժեշտություն է առաջացել Ծառայության հետախուզության գլխավոր վարչության հիմքի վրա ստեղծել արտաքին հակահետախուզական ստորաբաժանում, որտեղ կկենտրոնացվեն արտաքին հակահետախուզական միջոցառումների վարույթները։ 
Այդ կապակցությամբ հարկ է նկատի ունենալ, որ «Կառավարչական իրավահարաբերությունների մասին» օրենքի 21-րդ հոդվածի 1-ին մասի համաձայն՝ կառուցվածքային փոփոխությունն իրականացվում է կառուցվածքային ստորաբաժանումների ստեղծման, միաձուլման, միացման, առանձնացման, բաժանման, վերակազմավորման կամ կառուցվածքային ստորաբաժանման գործունեության դադարեցման եղանակներով: Նույն օրենքի 9-րդ հոդվածի 1-ին մասի 1-ին և 2-րդ կետերի և 3-րդ մասի համաձայն՝ Վարչապետը հաստատում է ենթակա պետական մարմնի կանոնադրությունը և կատարում կանոնադրության փոփոխություններ, ինչպես նաև հաստատում է կառուցվածքը և սահմանված կարգով կատարում կառուցվածքային փոփոխություններ։
Հետևաբար, նախատեսվող կառուցվածքային փոփոխությունն անհրաժեշտ է իրականացնել հիշյալ օրենքով սահմանված պահանջներին համապատասխան։
Ամփոփելով վերոգրյալը՝ գտնում ենք, որ նախագծերը և Հիմնավորումն ունեն վերանայման անհրաժեշտություն։
	Ընդունվել է ի գիտություն
Նախագծերով միայն ստեղծվում են անհրաժեշտ իրավական հիմքեր՝ վարչապետի որոշմամբ համապատասխան կառուցվածքային փոփոխություններ իրականացնելու համար։ Վարչապետի համապատասխան որոշման նախագծերը կներկայացվեն ի լրումն։

	2. ՀՀ վարչապետի աշխատակազմի 
իրավաբանական վարչություն
	07.10.2025թ.

	1.  «Ազգային անվտանգության մարմինների մասին» օրենքում փոփոխություններ և լրացումներ կատարելու մասին» օրենքի նախագծի 10-րդ հոդվածով օրենքի 17-րդ հոդվածում լրացվող դրույթի համաձայն՝ հաշվեցուցակային զենքի ու հատուկ միջոցների հատկացման և հաշվառման կարգը սահմանում է լիազոր մարմնի ղեկավարը: Այս առումով հարկ է նշել, որ  «Արտաքին հետախուզական գործունեության և արտաքին հետախուզության ծառայության մասին» օրենքի 6-րդ հոդվածի համաձայն՝ արտաքին հետախուզական գործունեության շրջանակներում օգտագործվող հատուկ տեխնիկական միջոցների ցանկը մինչև արտաքին հետախուզական գործունեություն իրականացնող մարմնի ղեկավարի կողմից հաստատելը համաձայնեցվում է վարչապետի հետ: Նշված տարբերակված մոտեցումը լրացուցիչ պարզաբանման անհրաժեշտություն ունի:
	Ընդունվել է
Ըստ «Արտաքին հետախուզական գործունեության և արտաքին հետախուզության ծառայության մասին» օրենքի 6-րդ հոդվածի՝ արտաքին հետախուզական գործունեություն իրականացնող մարմնի ղեկավարի կողմից հաստատումից առաջ, վարչապետի հետ պետք է համաձայնեցվի արտաքին հետախուզական գործունեության շրջանակներում կիրառվող հատուկ տեխնիկական միջոցների ցանկը։ Մինչդեռ նախագծով նախատեսվում է լիազոր մարմնի ղեկավարի կողմից հաստատել հաշվեցուցակային զենքի և հատուկ միջոցների հատկացման ու հաշվառման կարգը։

	Նախագծի 7-րդ, 9-րդ և 10-րդ հոդվածներով նախատեսված է ենթաօրենսդրական իրավական ակտերի ընդունում, սակայն նախագծի անցումային դրույթներում սահմանված չէ ենթաօրենսդրական նորմատիվ իրավական ակտի ընդունման նախատեսվող ժամկետներ, ինչը հակասում է «Նորմատիվ իրավական ակտերի մասին» օրենքի 13-րդ հոդվածի 5-րդ մասին:
	Ընդունվել է
Կատարվել է համապատասխան փոփոխություն։



